Канон преподобному Даниилу Шужгорскому
Глас 8

Краегранесие: Преподобне отче Данииле, сим славим тя.

Песнь 1

Ирмо́с: Колесницегони́теля фарао́ня погрузи́ чудотворя́й иногда́ Моисе́йский же́зл, крестообра́зно порази́в и раздели́в мо́ре, Изра́иля же беглеца́, пешехо́дца спасе́, пе́снь Бо́гови воспева́юща.

Припев: Преподобне отче Данииле, моли Бога о нас.
Помилуй нас, Боже Всесильне, и даждь разум достойно воспети угодника Твоего, блаженнаго Даниила, Шужгоры любомудраго насельника.

Припев: Преподобне отче Данииле, моли Бога о нас.
Ратоборец доблественный  Данииле, из земли Московской на север Руси притекл еси, дабы зде, в лесах, в дали от глаз подвизи творити, помози и нам тщеславие отринути и суеты бегати.
Слава Отцу и Сыну и Святому Духу.
Еленем, жаждущим воды живой, к Источнику Живительному Христу устремился еси, и жажду души в Слове Божием утолил еси, тако и нас, святе,  взыскати Бога вразуми.
И ныне и присно и во веки веков. Аминь.
Пречистая Дево Марие, Радосте наша и Покрове, моли, Мати Милосердая, Сына Твоего вкупе с преподобным Даниилом грехов оставление нам даровати.
Песнь 3

Ирмо́с: Утвержде́й в нача́ле небеса́ ра́зумом и зе́млю на вода́х основа́вый, на ка́мени мя́, Христе́, за́поведей Твои́х утверди́, я́ко не́сть свя́т, па́че Тебе́, Еди́не Человеколю́бче.
Припев: Преподобне отче Данииле, моли Бога о нас.
Отраслию доброплодною корене древа Корнилиева явился еси, преподобне Данииле, утверди и нас в вере, да принесут пажити сердец наших Богу добрые плоды.

Припев: Преподобне отче Данииле, моли Бога о нас.
Даниилу пророку тезоименитый, яко львов сей святый муж, диких зверей в дебрех ты не устрашился еси, славне подвижниче, ныне же попрати гордыню  буди нам помощник.
Слава Отцу и Сыну и Святому Духу.

Огнем любви ко Господу распалаем, на гору бесстрастия возшел еси, постом и молитвами  страсти умертвив, блаженне Данииле, помози и нам от греховных уз свободитися.

И ныне и присно и во веки веков. Аминь.

Богородице Дево, Заступнице усердная, молим Тя, Мати Благосердая, споспешествуй нам, яко воину Христову Даниилу, творити заповеди Твоего Божественнаго Сына. 
Песнь 4

Ирмо́с: Ты́ моя́ кре́пость, Го́споди, Ты́ моя́ и си́ла, Ты́ мо́й Бо́г, Ты́ мое́ ра́дование, не оста́вль не́дра О́тча, и на́шу нищету́ посети́в. Те́м с проро́ком Авваку́мом зову́ Ти: си́ле Твое́й сла́ва, Человеколю́бче.

Припев: Преподобне отче Данииле, моли Бога о нас.
Непрестанно о спасении души молился еси, отче Данииле, о часе смертнем и грядущем судище Христове памятуя, тако и нас о кончине своея помышляти научи.

Припев: Преподобне отче Данииле, моли Бога о нас.
Ермона северная сестра Шужгора обителью твоею явилася еси, отшельниче славный, на земли, яко странник живый, помози и нам нищету духовную паче всех сладостей и красот мира возлюбити. 
Слава Отцу и Сыну и Святому Духу.
Орле Шужгорский, на крылах молитвы к Богу возлетевый,  сердце твое выну горе имевый, вразуми и нас не токмо о земном, а более о небеснем радети, бо отечество наше на небеси.

И ныне и присно и во веки веков. Аминь.
Терпение в искушении, подобное Даниилову, подаждь нам, Мати Дево, долготерпеливого и многомилостиваго Сына Божия рождшая, да  молитвами Твоими скорби с благодарением несем.

Песнь 5

Ирмо́с: Вску́ю мя́ отри́нул еси́ от лица́ Твоего́, Све́те незаходи́мый, и покры́ла мя́ е́сть чужда́я тма́ окая́ннаго? Но обрати́ мя, и к све́ту за́поведей Твои́х пути́ моя́ напра́ви, молю́ся.

Припев: Преподобне отче Данииле, моли Бога о нас.
Чистоты равноангельной взыскуя, на горе денно и нощно молился еси, блаженне Данииле, о Преображении на Фаворе памятуя, пособник буди и нам, да ходим праведно пред лицем Божиим.
Припев: Преподобне отче Данииле, моли Бога о нас.
Елеем молитв исполненный светильниче, Белоезерский край светом добродетелей осиявый, святе отче, буди нам добрый кормчий, путевождствуй ладии душ наших неустанно к Горнему Иерусалиму.

Слава Отцу и Сыну и Святому Духу.
Друголюбивыми и благосердыми соделай сердца наша, отче Данииле, да тяготы друг друга с любовию и терпением носим, яко заповедал еси  людем Спаситель Христос. 

И ныне и присно и во веки веков. Аминь.
Алчущих Питательнице, плачущих Утешительнице, Мати Иисуса Сладчайшаго, избави нас от всех бед и напастей, в болезни укрепи, печаль на радость преложи молитвами Твоими.

Песнь 6

Ирмо́с: Бе́здна грехо́в и прегреше́ний бу́ря мя́ смуща́ет и во глубину́ ну́жднаго ре́ет мя́ отча́яния, но Твою́ кре́пкую ру́ку мне́ простри́, я́ко Петро́ви, о Упра́вителю, и спаси́.

Припев: Преподобне отче Данииле, моли Бога о нас.
Ною подражателю в послушании Господу, волю свою отринул еси, подвижниче Данииле, дабы токмо с Богом быти, ныне же и нам творити  волю Божию помози. 
Припев: Преподобне отче Данииле, моли Бога о нас.
Иисусу Христу сорок дней постящемуся последуя, ты, постниче велий, на Шужгоре плоть духови покорил еси, тако и нам умеренность в пище и слове держати буди помощник.
Слава Отцу и Сыну и Святому Духу.
Иноческих обетов ревностный исполнителю, Данииле богомудре, в трудах и молитвах непрестанно пребывая, сосуд Духа Святаго соделался еси, тако и нам, отче,  помози чистоту сердечную стяжати и храмами Бога Живаго стати. 

И ныне и присно и во веки веков. Аминь.
Любодружными и кроткими  быти вразуми нас, Пресвятая Богородице, Спаса человеком рождшая, да, яко истинные ученицы Христовы, в мире и единомыслии друг со другом поживем.

Песнь 7

Ирмо́с: Бо́жия снисхожде́ния о́гнь устыде́ся в Вавило́не иногда́, сего́ ра́ди о́троцы в пещи́, ра́дованною ного́ю, я́ко во цве́тнице, лику́юще поя́ху: благослове́н еси́, Бо́же оте́ц на́ших.
Припев: Преподобне отче Данииле, моли Бога о нас.
Евангельскому гласу отвергнутися себе последовал еси, мужественне воине Христов Данииле, тако и нам себялюбие исторгнути из сердец наших споспешествуй.

Припев: Преподобне отче Данииле, моли Бога о нас.
Смиренный Данииле, в  молитвах и пощениих на горе пребывавый, славы человеческия не искавый, на земли, яко ангел, пожил еси, вразуми и нас, отче, о чистоте сердца радети.

Слава Отцу и Сыну и Святому Духу.
Илиотропионе дивный страны Белоезерския, от земли к небеси желанием  устремился еси, ко Единому Богу любовию прилепился еси, ныне же пред Престолом Всевышнего предстоя не остави нас твоим отеческим заступлением.  
И ныне и присно и во веки веков. Аминь.
Милосердными нам быти помози, Всепетая Мати, Всемилостиваго Бога рождшая, да радуем Тебя и Сына Твоего, Христа Бога нашего, благоутробными сердцами и делами любви.
Песнь 8
Ирмо́с: Седмери́цею пе́щь халде́йский мучи́тель богочести́вым неи́стовно разжже́, си́лою же лу́чшею спасе́ны сия́ ви́дев, Творцу́ и Изба́вителю вопия́ше: о́троцы, благослови́те, свяще́нницы, воспо́йте, лю́дие, превозноси́те во вся́ ве́ки.
Припев: Преподобне отче Данииле, моли Бога о нас.
Свет сокровища дивнаго, в дебрях Шужгоры сокрытаго, Господь миру явил еси, да подражают вси богоугодному житию твоему и ревности  Человеколюбцу с верою служити.

Припев: Преподобне отче Данииле, моли Бога о нас.
Лествицею от земли на небо Шужгора для тебя соделася еси, идеже  ступенями добродетелей ты к Царствию Горнему востекл еси, пустыннолюбче Данииле, буди и нам в восходе таковом помощник.

Слава Отцу и Сыну и Святому Духу.
Афона древним отцем последуя, безлюдную гору местом подвигов избрал еси, дабы зде в уединении о прощении грехов Бога молити, тако и нам  о спасении души своей радети помози.

И ныне и присно и во веки веков. Аминь.
Всепетая Мати, Богородице Дево, славословим Тя и молим, буди нам, яко угоднику Божию Даниилу, от всех бед крепкое ограждение и в скорбех скорое утешение.

Песнь 9

Ирмо́с: Ужасе́ся о се́м не́бо, и земли́ удиви́шася концы́, я́ко Бо́г яви́ся челове́ком пло́тски, и чре́во Твое́ бы́сть простра́ннейшее небе́с. Те́м Тя́, Богоро́дицу, а́нгелов и челове́к чинонача́лия велича́ют.
Припев: Преподобне отче Данииле, моли Бога о нас.
Иго Христово на рамена взем, кротости у Жизнодавца поучаяся, по слову Спаса покой души обрел еси, ныне же вразуми и нас, боголюбче Данииле,  смиренно мыслити.

Припев: Преподобне отче Данииле, моли Бога о нас.
Монастыря в честь Преображения Господня основателю, иноков и всех ищущих спасения богомудрый наставниче, утверди и нас, яко своих учеников, на камени веры.

Слава Отцу и Сыну и Святому Духу.
Твое благочестивое житие нам руководством ко исправлению да будет, блаженне Данииле, да под водительством твоим море страстей неврежденно пройдем и внидем в тихую пристань спасения.

И ныне и присно и во веки веков. Аминь.

Яснаго Солнца Правды Благоутробная Мати, Богородице Всечистая, величаем Тя и молим, помози нам сердце сокрушенно имети, ума чистоту хранити и друг друга во Христе любити.
